
Saya, Mohamad Hakim bin Mohamad Zulkufli, pelajar tingkatan 3 KRK di Sekolah
 Menengah Kebangsaan Cheras Perdana. Kajian Kerja Kursus Geografi PMR yang saya
 jalankan bertajuk Pencemaran Alam Sekitar di Taman Cheras Perdana, Cheras, Selangor,
 bagi memenuhkan keperluan dalam peperiksaan Penilaian Menengah Rendah (PMR).
 Saya memilih kawasan Taman Cheras Perdana, Cheras, Selangor sebagai kawasan
 kajian saya adalah kerana saya sudah mengenali kawasan ini dengan baik sekali dan dapat
 memudahkan kajian saya untuk dijalankan yang berkaitan dengan tajuk kajian yang telah
 saya pilih. Pencemaran merupakan isu global yang wajib diketahui dan difahami oleh semua
 orang. Saya juga mendapati pencemaran alam sekitar berlaku di sini. Bukti pencemaran yang
 terdapat di sini memudahkan saya untuk menjalankan kajian dan menulis laporan tentang
 kajian yang telah dijalankan. Topik alam sekitar yang kian tercemar telah menjadi barah
 dalam masyarakat moden abad ke-20 Masihi. Sesungguhnya, “kita tidak mewarisi bumi kita
 ini daripada nenek moyang kita, tetapi sebaliknya kita hanya meminjamnya daripada anak
 cucu kita.”
 Saya telah mengambil masa selama 4 minggu untuk menjayakan kajian ini. Menerusi
 kajian ini, saya telah mendapat banyak maklumat yang amat berguna tentang pencemaran
 alam sekitar di Taman Cheras Perdana. Ini merupakan suatu pengalaman yang bukan sahaja
 menarik dan berinfo, malah menyeronokkan terutamanya ketika mengumpul dan
 mendapatkan data serta maklumat untuk kajian ini.

Terdapat beberapa objektif dalam kajian Migrasi Dalaman Penduduk di Taman Cheras
 Perdana, Cheras, Selangor. Objektif-objektif kajian ini adalah seperti yang berikut:
 I. Menjelaskan konsep pencemaran alam sekitar di Taman Cheras Perdana,
 Cheras, Selangor.
 II. Menamakan dan menerangkan jenis pencemaran alam sekitar di Taman
 Cheras Perdana, Cheras, Selangor.
 III. Menghuraikan punca pencemaran alam sekitar di Taman Cheras Perdana,
 Cheras, Selangor.
 IV. Mengenal pasti dan menghuraikan kesan pencemaran alam sekitar di Taman
 Cheras Perdana, Cheras, Selangor.
 V. Menyatakan dan menghuraikan cadangan mengurangkan kesan pencemaran
 alam sekitar di Taman Cheras Perdana, Cheras, Selangor.
 VI. Menerapkan nilai-nilai atau unsur-unsur patriotism terhadap kawasan kajian,
 Taman Cheras Perdana, Cheras, Selangor.

4.1 Huraian Kawasan Kajian
 Kawasan kajian yang saya pilih bagi kajian yang bertajuk Pencemaran Alam Sekitar ialah
 Taman Cheras Perdana, Cheras, Selangor.
 Taman Cheras Perdana, Cheras, Selangor terletak di daerah Hulu Langat. Taman
 Cheras Perdana, Cheras, Selangor terletak di utara Bandar Kajang dan di tenggara pusat
 Bandaraya Kuala Lumpur.
 Taman Cheras Perdana dibuka sekitar tahun 1980-an oleh pemaju Green Mountain
 Sdn. Bhd. Sebagai kawasan petempatan yang terletak hampir dengan Bandaraya Kuala
 Lumpur. Banyak pokok getah telah ditebang bagi membuka kawasan petempatan ini yang
 dahulunya merupakan sebuah ladang getah.
 Taman Cheras Perdana merupakan kawasan yang strategik, terletak kira-kira 7km dari
 Bandar Kajang dan mengambil masa lebih kurang 20 minit ke pusat Bandaraya Kuala
 Lumpur dengan jarak 20km. Lebuh Raya Kajang SILK, Lebuh Raya Cheras-Kajang dan
 Lebuh Raya Sungai Besi memudahkan penduduk bergerak ke bandar terdekat untuk pergi
 bekerja atau melakukan apa sahaja aktiviti.
 Kawasan ini juga merupakan kawasan yang rata dan sedikit beralun. Faktor ini
 memudahkan petempatan dan jaringan jalan raya dibina. Oleh itu, pelbagai kegiatan ekonomi
 dijalankan di sini. Terdapat banyak rumah teres, apartment dan banglo di sini. Kawasan ini
 didiami oleh pelbagai kaum termasuk Melayu, India dan Cina.

Sepanjang kajian ini dijalankan, saya telah menggunakan beberapa kaedah dalam mencari
 dan mengumpul maklumat yang berkaitan dengan tajuk kajian. Antara kaedah yang saya
 gunakan ialah kaedah pemerhatian, soal selidik, buku rujukan dan Internet.
 I. Kaedah Pemerhatian
 a. Pencemaran berlaku di kawasan pandang darat fizikal di kawasan kajian saya.
 Saya telah membuat catatan serta mengumpul data melalui pemerhatian yang saya
 lakukan selama 1 minggu. Saya meninjau sedikit sebanyak jenis pencemaran yang
 berlaku melalui pemerhatian.
 II. Kaedah Soal Selidik
 a. Saya telah menerima banyak maklumat tentang kesan pencemaran dan cadangan
 mengurangkan pencemaran alam sekitar. Seramai 30 orang responden telah
 terlibat dalam soal selidik ini.
 III. Kaedah Rujukan Buku dan Internet
 a. Menggunakan rujukan buku dan internet untuk mendapatkan data dan maklumat
 tentang kawasan kajian, konsep pencemaran, punca pencemaran dan cadangan
 mengurangkan pencemaran.

6.1 Konsep Pencemaran Alam Sekitar
 Menurut Kamus Dewan, Pencemaran Alam Sekitar bermaksud pencemaran
 kebersihan alam (udara, air, dan daratan) dengan sampah sarap dan sebagainya. Secara
 umumnya, konsep pencemaran ini melibatkan penggunaan bahan yang salah atau tidak
 sepadan dengan keadaan sekeliling atau penggunaan yang berlebihan akan mempengaruhi
 alam sekitar dalam berbagai-bagai cara. Justeru itu, pencemaran bermaksud sesuatu
 perubahan secara langsung atau tidak langsung kepada sifat-sifat fizikal, haba, kimia, biologi
 atau radioaktif mana-mana bahagian alam sekeliling.
 Masalah pencemaran alam sekitar adalah sesuatu yang kompleks. Contoh pencemaran
 alam sekitar ialah, pembakaran bahan api akan melepaskan karbon dioksida yang
 rnenyumbang kepada pemanasan global. Pada masa yang sarna, ia membebaskan gas sulfur
 dioksida dan nitrogen oksida yang menjadi penyumbang utama kepada hujan asid.
 Peningkatan penggunaan bahan api fosil sama ada dari kenderaan bermotor atau kilang,
 pembakaran sampah secara terbuka dan penebangan hutan secara meluas telah rnenyebahkan
 kandungan karbon dioksida meningkat di udara. Sehubungan dengan itu, berlakulah
 penambahan karbon dioksida yang menyerap lebih banyak haba dan meninggikan suhu bumi.
 Pada masa dahulu, alam sekitar berupaya menyerap kebanyakan bahan pencemar
 yang dihasilkan oleh pelbagai punca. Namun, sejak kebelakangan ini pencemaran telah
 mencapai suatu tahap yang keburukannya dapat dirasakan. Pencemaran boleh
 diklasifikasikan kepada beberapa jenis, antaranya ialah pencemaran udara, air, tanih, bunyi
 dan bau.

6.2 Jenis Pencemaran Alam Sekitar di Taman Cheras Perdana, Cheras, Selangor
 Jenis-jenis pencemaran alam sekitar yang berlaku di Taman Cheras Perdana ialah:
 I. Pencemaran Udara
 a. Pencemaran udara merupakan suatu keadaan yang melibatkan kehadiran gas atau
 zarah yang mengandungi toksik atau bahan radioaktif dalam atmosfera, khususnya
 terhasil daripada aktiviti harian manusia. Menurut Akta Kualiti Alam Sekeliling
 1974 (Akta 127) dalam Perlembagaan Malaysia, pencemaran udara didefinisikan
 sebagai “bendasing” udara atau bahan cemar udara.
 b. Pencemaran udara di Taman Cheras Perdana boleh dikaitkan dengan pelepasan
 asap atau bahan-bahan cemar lain daripada ekzos kenderaan, kilang serta
 pembakaran bahan api fosil.
 II. Pencemaran Tanih
 a. Menurut Wikipedia – Ensiklopedia Bebas, pencemaran tanih bermaksud
 perbuatan yang berlaku kepada sesuatu kawasan sehingga terjadinya pertukaran
 warna, kesuburan dan hakisan tanih. Pencemaran menunjukkan tahap serius
 apabila kesuburan tanih hilang. Tanah akan bertukar warna menjadi kehitaman
 dan tumbuh-tumbuhan kawasan tersebut menjadi layu.
 b. Di Taman Cheras Perdana, terdapat kawasan yang sampah sarap dibuang merata-
 rata tanpa pengurusan yang sistematik menyebabkan pencemaran tanih seperti
 ketidaksuburan tanih di mana tanih tidak sesuai untuk tumbuhan hidup.
 III. Pencemaran Air
 a. Pencemaran air berlaku apabila perubahan berlaku dari segi kandungan, keadaan
 dan warna sehingga tidak sesuai dan memberi kesan apabila digunakan.
 Pcncemaran berlaku sama ada dan segi biologi, kimia dan fizik (Jasiman Ahmad
 1996). Pencemaran air bukan hanya berlaku di sungai letapi juga di laut dan ianya

boleh berlaku secara sengaja atau tidak sengaja. Pencemaran ini lebih kepada
 bahan pencemar dan kilang. Menurut Wikipedia, pencemaran air adalah seperti
 kebocoran dan luahan bahan kimia ke dalam sumber air atau fenomenon
 eutrofikasi.
 IV. Pencemaran Bunyi
 a. Pencemaran bunyi adalah keadaan di mana bunyi itu tidak disukai kerana
 memberi ketidakselesaan terhadap pendengaran. Secara saintifiknya, ia
 didefinisikan sebagai signal yang tidak memberi apa-apa informasi dan
 kekuatannya boleh meningkat secara mendadak dari masa ke masa.
 b. Kedudukan Taman Cheras Perdana yang berhampiran dengan jalan raya utama
 serta Lebuh Raya Cheras-Kajang menyumbang kepada pencemaran bunyi yang
 berpunca daripada kenderaan bermotor yang padat dan menyebabkan bunyi
 bising.
 V. Pencemaran Bau
 a. Masalah pencemaran bau juga berlaku di Taman Cheras Perdana. Pencemaran ini
 dikaitkan dengan keadaan ketidakselesaan deria bau manusia yang berpunca
 daripada pelbagai punca yang menyebabkan udara di sekeliling tidak
 menyenangkan.
 6.3 Punca Pencemaran Alam Sekitar Di Taman Cheras Perdana, Cheras, Selangor.
 I. Perkilangan
 a. Kebanyakan kilang perindustrian kecil dan sederhana jarang mempunyai loji
 rawatan air kumbahan yang lengkap atau tidak ada langsung kerana kosnya yang
 tinggi. Dengan ini, kadar pencemaran air dari longkang dan terus dibawa ke
 sungai. Daripada pemerhatian kami, kelihatan beberapa kilang industri
 melepaskan sisa-sisa bahan buangan terus ke longakng tanpa dirawat dan mengalir

ke sungai. Kejadian ini turut dibuktikan melalui rujukan di Internet. Terdapat
 pengkaji dari UKM yang menjadikan sampel kilang berhampiran di Taman
 Cheras Perdana yang menjadi punca pencemaran air.
 II. Pembinaan
 a. Kawasan petempatan di Taman Cheras Perdana mengalami pencemaran bunyi
 yang berpunca daripada bunyi yang dihasilkan apabila cerucuk-cerucuk besi
 ditanam ke dalam tanah akibat pembinaan pusat perniagaan baru yang dibina
 berhampiran Taman Cheras Perdana. Selain itu, terdapat juga jentera-jentera besar
 dan lori-lori yang keluar masuk menghasilkan bunyi bising.
 III. Kenderaan Bermotor
 a. Memang tidak dapat dinafikan bahawa pengangkutan moden telah banyak
 membawa perubahan dan kebaikan pada taraf masyarakat Malaysia secara amnya.
 Namun, kenderaan- kenderaan persendirian yang banyak di samping kenderaan
 awam mengeluarkan bunyi bising yang memekakkan telinga. Kedudukan Taman
 Cheras Perdana yang berhampiran dengan Lebuh Raya Cheras-Kajang serta
 Lebuh Raya SILK telah menyebabkan pencemaran bunyi daripada kenderaan
 yang melaluinya.
 IV. Perniagaan
 a. Taman Cheras Perdana penuh dengan pelbagai pusat perniagaan dan deretan
 kedai. Terdapat peniaga yang tidak menguruskan pembuangan sampah atau sisa
 makanan, terutamanya daripada kedai menjual makanan yang membuang sisa
 makanan ke dalam sistem perparitan. Perlakuan sebegini menyebabkan keadaan
 yang menjijikkan kerana parit akan tersumbat dan berbau busuk.
 V. Petempatan

a. Petempatan di Taman Cheras Perdana padat dengan pelbagai jenis rumah yang
 dibina oleh pemaju. Namun, kurangnya tanaman tumbuhan pokok-pokok yang
 besar menyebabkan suhu di Taman Cheras Perdana agak tinggi berbanding
 dengan suhu di desa.
 VI. Sampah Sarap
 a. Pembuangan sampah sarap juga boleh menyebabkan pencemaran tanih. Terdapat
 juga individu yang tidak bertanggungjawab membuang sampah di merata tempat,
 dan tempat yang tidak sepatutnya. Keadaan ini menyebabkana tanih di kawasan
 tersebut tidak sesuai untuk tumbuhan hidup. Di samping itu, pemandangan
 kawasan sampah sarap yang dibuang secara haram menyakitkan mata dan amat
 memualkan.
 Setelah kajian dilakukan, saya mendapati masyarakat harus menyayangi alam sekitar. Saya
 dan penduduk Taman Cheras Perdana perlu prihatin terhadap alam sekitar dan mematuhi
 undang-undang demi menjaga alam sekitar. Di samping itu, mereka haruslah bekerjasama
 bagi memelihara alam sekitar dan memulihara pencemaran alam sekitar yang berlaku di
 Taman Cheras Perdana. Selain itu, penduduk Taman Cheras Perdana perlulah mempunyai
 sifat bertanggungjawab supaya alam sekitar dapat dipelihara.
 6.4 Kesan Pencemaran Alam Sekitar di Taman Cheras Perdana
 I. Air Tercemar
 a. Aktiviti perkilangan telah menyebabkan pencemaran air berlaku. Keadaan ini
 wujud kerana terdapat beberapa pengilang yang tidak bertanggungjawab. Efluen
 yang dibuang ke longkang dan tidak dirawat akan mengalir ke dalam sungai. Oleh
 itu, sungai akan tercemar dan tidak sesuai sebagai air minuman.
 II. Masalah Psikologi

a. Pencemaran bunyi dari aktiviti pembinaan pusat perniangaan yang baharu serta
 lalulintas kenderaan menyebabkan kesan kepada psikologi penduduk seperti
 mudah marah, cepat panik, keletihan, gangguan saraf dan ketegangan
 menyebabkan mutu kerja dan kecekapan menurun.
 III. Kesan Rumah Hijau
 a. Pembakaran bahan api fosil daripada kenderaan dan kilang menyebabkan
 kandungan karbon dioksida dalam udara meningkat. Penambahan karbon dioksida
 dalam udara menyerap lebih banyak haba yang dipancarkan matahari dan
 meningkatkan suhu. Ketiadaan tumbuh-tumbuhan akibat penempatan yang padat
 juga menyebabkan suhu meningkat kerana kekurangan tumbuhan untuk menyerap
 karbon dioksida di udara.
 IV. Bau Busuk
 a. Bau busuk berpunca daripada sikap sesetengah pengusaha makanan yang tidak
 bertanggungjawab menjaga kebersihan persekitaran kedai seperti membuang sisa
 makanan, sisa organik serta sampah ke dalam longkang. Air longkang akan
 menjadi kotor, sisa makanan akan mengundang lalat dan menjadi persekitaran
 yang sesuai untuk pembiakan bakteria. Longkang yang tersumbat akan
 mengeluarkan bau yang menyesakkan hidung.
 V. Kesuburan Tanih Terjejas
 a. Pembuangan sampah sarap secara haram menyebabkan tanah di kawasan tersebut
 bertukar warna menjadi kehitaman dan tumbuh-tumbuhan menjadi layu.
 VI. Penyakit
 a. Longgokan sampah sarap bukan sekadar sampah kering dan bukan buangan dari
 dapur malah bangkai binatang, perabot terpakai, dan sebagainya turut dibuang di
 kawasan tersebut. Dengan keadaan yang amat kotor, sudah tentu lalat, lipas, tikus

dan haiwan pemusnah yang lain akan bermaharajalela. Bahkan menjadikan
 kawasan itu kian tidak selesa untuk didiami, di samping mendedahkan penduduk
 kepada risiko penyakit kudis dan sebagainya.
 Melalui kajian yang telah dijalankan, saya menjadi lebih pea terhadap isu alam sekitar.
 Masyarakat harus mengakui kesalahan diri dan insaf, serta bersikap lebih menyayangi alam
 sekitar.
 6.5 Cadangan untuk Mengurangkan Kesan Pencemaran Alam Sekitar di Taman Cheras
 Perdana
 Bagaimanakah dan apakah caranya bagi menyelesaikan masalah pencemaran alam sekitar
 yang berlaku di Taman Cheras Perdana? Segalanya bergantung kepada persepsi kita sendiri
 terhadap alam sekitar. Ia juga menunjukkan cara hidup kita; adakah cara hidup kita dapat
 membantu memulihara alam sekitar atau sebaliknya? Berikut adalah antara cadangan untuk
 mengurangkan kesan pencemaran alam sekitar di Taman Cheras Perdana.
 I. Rawatan Sisa Kilang
 a. Air yang tercemar kerana efluen kilang boleh diatasi dengan mewajibkan kilang-
 kilang merawat efluen terlebih dahulu sebelum dibuang sehingga menjadi mesra
 alam. Rondaan dan pemantauan oleh Jabatan Alam Sekitar adalah perlu bagi
 menjamin peraturan ini dipatuhi.
 II. Penguatkuasaan Undang-undang
 a. Bagi mengatasi masalah psikologi yang wujud akibat ketidakselesaan dari bunyi
 bising aktiviti pembinaan seperti penanaman cerucuk dan bunyi jentera, pihak
 berwajib boleh mengenakan undang-undang aktiviti menanam cerucuk, iaitu
 aktiviti ini hanya boleh dilakukan pada waktu tertentu sahaja. Sebagai contoh,
 pemaju hanya boleh melakukan aktiviti menanam cerucuk ketika penduduk keluar

bekerja. Penghadang bunyi juga perlu dipasang di kawasan pembinaan bagi
 mengurang bunyi bising.
 III. Penggunaan Bio-bahan Api
 a. Pembakaran api fosil boleh menyebabkan suhu meningkat kerana gas karbon
 dioksida dibebaskan oleh kenderaan dan kilang. Bio-bahan api merupakan satu
 pilihan alternatif kepada bahan api yang boleh diperbaharui dan dihasilkan
 daripada pelbagai sumber tumbuh-tumbuhan. Beberapa sumber tumbuhan tersebut
 ialah kelapa sawit, tebu dan kacang soya. Penggunaan bio-bahan api membantu
 menangani masalah suhu dunia meningkat kerana bersifat neutral karbon, yakni
 pembebasan karbon daripada bahan api akan diserap balik oleh tumbuh-
 tumbuhan. Penguatkuasaan Akta Perancangan Bandar dan Desa 1970 (Semakan
 1995) untuk mengekalkan semua pokok dengan lilitan melebihi 80cm dalam
 sebarang projek pembangunan mungkin boleh menyumbang kepada perubahan
 kecil terhadap pemuliharaan kawasan hijau di bandar dan petempatan terhadap
 suhu di kawasan tersebut.
 IV. Pendedahan Media Massa
 a. Masalah bau busuk kerana pembuangan sisa ke dalam longkang oleh pengusaha
 yang tidak bertanggungjawab boleh diatasi melalui media massa. Hal ini demikian
 kerana media massa memainkan peranan yang penting dalam membentuk cara
 pemikiran pengguna dan masyarakat. Oleh itu dengan adanya pendedahan media
 massa tentang isu pencemaran bau busuk di Taman Cheras Perdana atau kawasan-
 kawasan yang tercemar, masyarakat umum akan berhati-hati dalam menangani
 masalah pencemaran. Antara media-media yang digalakkan untuk memainkan
 peranan mereka adalah majalah, surat khabar dan stesen televisyen seperti TV3
 dan RTM, juga digalakkan untuk membuat pendedahan ini.

V. Kempen Cintai Alam Sekitar dan Menambah Bilangan Tong Sampah di Pusat
 Pengumpulan Sampah
 a. Hasil tinjauan juga mendapati bahawa pengurusan sampah yang lemah bukan
 sahaja di peringkat sekolah, malah di peringkat majlis perbandaran yang lembab
 menyebabkan sampah sarap bertaburan di merata-rata tempat. Oleh itu, tong
 sampah perlu ditambah di tempat yang strategik sebagai pusat pengumpulan
 sampah supaya sampah tidak melimpah keluar. Secara tidak langsung, masalah
 ketidaksuburan tanah dan penyebaran penyakit berpunca daripada kawasan tapak
 pelupusan haram dapat diatasi.
 VI. Berkongsi Kenderaan dan Menggunakan Khidmat Pengangkutan Awam
 a. Pelaksanaan kempen kongsi kenderaan dan menggunakan khidmat pengangkutan
 awam dapat mengatasi masalah bunyi bising kerana bunyi kenderaan yang akan
 melalui kawasan tersebut akan berkurangan, secara tidak langsung boleh
 mengurangkan pelepasan asap bahan api fosil daripada kenderaan-kenderaan
 tersebut.
 Setelah kajian dilakukan, saya berasa bersemangat untuk mengatasi masalah pencemaran
 alam sekitar di Taman Cheras Perdana bersama-sama penduduk di sana. Kini, saya lebih
 menyayangi alam sekitar yang dikurniakan oleh Tuhan yang Maha Esa.

Setiap benda di alam sekitar ini wujud dalam keadaan yang seimbang dan sempurna, hatta,
 kemerosotan yang sedikit terhadap alam sekitar dapat dipulihara secara semula jadi. Tetapi
 pemulihan semula jadi ini ada hadnya. Keadaan yang tidak terkawal akan menyebabkan
 berlakunya pencemaran, dan kemerosotan mutu alam sekitar.
 Sudah tentu kita akan berasa jijik dan tidak selesa jika rumah kita berada dalam
 keadaan kotor, busuk dan berasap. Konsep ini harus diperkembangkan dengan menganggap
 bumi ini sebagai rumah kita. Sekiranya kita menganggap bumi ini sebagai rumah kita sendiri,
 kita tidak mungkin akan sanggup untuk mencemar dan mengotorkannya.
 Pencemaran alam sekitar berlaku akibat daripada pelbagai punca seperti perkilangan,
 pembinaan pusat perniagaan, kenderaan bermotor, perniagaan, petempatan dan sampah sarap
 yang dibuang di merata-rata tempat yang membawa kesan seperti pencemaran udara, air,
 tanih, bunyi dan juga bau. Justeru, pelbagai inisiatif yang boleh dilaksanakan seperti rawatan
 sisa kilang, penguatkuasaan undang-undang, penggunaan bio-bahan api, pendedahan media
 massa, kempen Cintai Alam Sekitar dan menambah bilangan tong sampah di pusat
 pengumpulan sampah, berkongsi kenderaan dan menggunakan perkhidmatan pengangkutan
 awam bagi mengatasi masalah pencemaran alam sekitar di Taman Cheras Perdana.
 Kerajaan telah menyediakan kerangka perundangan yang baik dalam menyokong
 pembangunan teknologi hijau dan mesra alam. Justeru, dasar teknologi hijau untuk
 menyokong pembangunan inovasi teknologi hijau adalah digalakkan untuk menjamin
 pembangunan yang mapan, yakni pembangunan yang memenuhi keperluan masyarakat kini
 tanpa mengabaikan kerperluan generasi akan datang. Dengan kajian ini, saya harap saya dan
 masyarakat akan menjadi lebih peka terhadap isu alam sekitar dan patuh kepada undang-
 undang alam sekitar.

Bahan Grafik
 Jadual 1
 Punca Bilangan Peratus(%) Sudut(°)
 Perkilangan 2 7 25
 Pembinaan 7 23 83
 Kenderaan Bermotor 2 7 25
 Perniagaan 5 17 61
 Petempatan 4 13 47
 Sampah Sarap 10 33 119
 Jumlah 30 100 360
 Tajuk : Punca Pencemaran Alam Sekitar di Taman Cheras Perdana, Cheras, Selangor.
 Sumber : Kerja Lapangan, 2011
 Carta Pai 1
 Perkilangan7%
 Pembinaan23%
 Kenderaan Bermotor
 7%
 Perniagaan17%
 Petempatan13%
 Sampah Sarap33%
 PerkilanganPembinaanKenderaan BermotorPerniagaanPetempatanSampah Sarap
 Tajuk : Punca Pencemaran Alam Sekitar di Taman Cheras Perdana, Cheras, Selangor.

Jadual 2
 Kesan Bilangan
 Air Tercemar 2
 Masalah Psikologi 7
 Suhu Meningkat/Kesan Rumah Hijau 2
 Bau Busuk 5
 Kesuburan Tanih Terjejas 4
 Penyakit 10
 Jumlah 30
 Tajuk : Kesan Pencemaran Alam Sekitar di Taman Cheras Perdana, Cheras, Selangor.
 Graf 1
 0
 2
 4
 6
 8
 10
 12
 Air TercemarMasalah PsikologiSuhu Meningkat/Kesan Rumah HijauBau BusukKesuburan Tanih TerjejasPenyakit
 Kesan
 Bila
 nga
 n
 Tajuk : Kesan Pencemaran Alam Sekitar di Taman Cheras Perdana, Cheras, Selangor.

Peta Minda 1
 Tajuk : Cadangan untuk Mengurangkan Kesan Pencemaran Alam Sekitar di Taman Cheras
 Perdana
 Cadangan Untuk Mengurangkan
 Kesan Pencemaran Alam Sekitar di Taman Cheras Perdana
 Rawatan Sisa Kilang
 Penguatkuasaan Undang-Undang
 Penggunaan Bio-bahan Api
 Pendedahan Media Massa
 Kempen Cintai Alam Sekitar dan
 Menambah Bilangan Tong
 Sampah di Pusat Pengumpulan
 Sampah
 Berkongsi Kenderaan dan Menggunakan Perkhidmatan Pengangkutan
 Awam

Longgokan sampah dibuang oleh penduduk Taman Cheras Perdana di tapak pembuangan sampah haram.
 Kesesakan lalu lintas berhampiran lampu trafik antara Taman Cheras Perdana dan Bandar Tun Hussein Onn.
 Sampah sarap dibuang ke dalam longkang.
 Tapak pembinaan pusat perniagaan berhampiran dengan Taman Cheras Perdana.

